
Útdráttur 
Sum áreiti trufla einbeitingu okkar meira en önnur en sérstaklega þau sem laða 

fram sterkar tilfinningar. Fyrri rannsóknir hafa bent til að hversu mikil truflandi 

áhrif áreiti hafa á athygli, fari eftir lífeðlislegum viðbrögðum sem þau kalla 

fram. Konur sýna sterkari lífeðlisleg viðbrögð við ógeðfelldum áreitum en 

erótískum þessu er öfugt farið fyrir karla. Við drógum þá ályktun að erótískar 

myndir myndu trufla athygli fólks eftir kynhneigð. Ógeðfelld og erótísk áreiti 

trufla athygli fólks meira en hlutlaus áreiti, óháð kyni og kynhneigð. Ólíkt fyrri 

rannsóknum kom í ljós að ógeðfelldar myndir trufla athygli gagnkynhneigðra 

karla og kvenna jafn mikið á meðan erótískar myndir trufla athygli 

gagnkynhneigðra kvenna örlítið meira en karla. Erótískar myndir af 

karlmönnum trufla athygli samkynhneigðra kvenna og karla meira en erótískar 

myndir af konum. Ógeðfelldar myndir trufla athygli fólks almennt mest nema 

í tilviki tvíkynhneigðra sem verða fyrir meiri truflun af erótískum myndum af 

konum. 

Inngangur 

Athygli  

 

Hugtakið athygli hefur fengið margvíslegar skilgreiningar í vísindum. Ólíkar kenningar skoða 

athyglina frá mismunandi sjónarhorni. Vísindaleg nálgun á hugtakinu er oft öðruvísi heldur en 

merking þess í daglegu tali. Í orðabókum fær það tvær merkingar (Tómas Kristjánsson, 2015). 

1. Að taka eftir einhverju áreiti og að finnast áreiti vera mikilvægt eða áhugavert.  

2. Atferlið að takast á við eða taka sérstaklega eftir einhverju eða einhverjum. 

Við beinum athyglinni að áreitum sem skipta okkur máli hverju sinni. Ef við erum svöng 

erum við líklegri til þess að taka eftir mat, sérstaklega mat sem okkur finnst góður og útiloka annað. 

Mörg sálfræðilíkön fyrir athygli ganga út á að einstaklingur útilokar hluti sem skipta hann ekki 

máli og einblínir á hluti sem skipta máli. Önnur skilgreiningin á athygli skiptir sálfræðingum í tvo 

hópa. Þá sem telja að það sem grípur athygli okkar krefst virkrar hugsunar (Lavie, 1995). Síðan 

eru þeir sem trúa því að við getum veitt hlutum athygli án þess að upplýsingarnar um áreitið nái 

til meðvitundar (Treisman, 1985). Við teljum okkur taka eftir öllu í umhverfi okkar en staðreyndin 

er sú að einu sjónáreitin sem ná til meðvitundar eru þau sem við veitum athygli hverju sinni. Ef 

við værum að horfa á körfuboltaleik er ekki víst að við myndum taka eftir því þótt maður í 

górillubúningi myndi labba yfir miðjan völlinn (Simons og Chabris, 1999).  

Bruce & Tsotsos, (2009) gerðu samantekt á mörgum rannsóknum um athygli og komust að 

þeirri niðurstöðu að það hversu mikla athygli við veitum markáreitinu fer eftir hversu mikilvægur 

eða auðsjáanlegur hluturinn er miðað við umhverfi sitt. Hluturinn sem við viljum veita athygli er 

oftast kallaður markáreiti í sálfræðirannsóknum. Áreitin sem draga athygli okkar frá markáreitinu 

eru kallaðir truflarar.   

 

Fæðuleit 

 

Þegar kemur að hlutum sem fanga athygli okkar hefur tilgátan um fæðuleit (foraging) oft komið 

fram. Fæðuleit gengur út á að taka eftir matvælum og mökum í umhverfinu. Auðveldara er fyrir 

okkur að sjá skæra liti og því eru páfuglar með litskrúðugustu fjaðrirnar valdir sem makar. Ávextir 

sem verða borðaðir af dýrum koma fræjum sínum í jörðina þegar dýrið losar sig við hægðir og þar 

sem dýr taka betur eftir skærari litum verða skærir ávextir líklegri til að vera étnir og þar af leiðandi 

líklegri til að dreifa úr sér. (Pyke, 1984) 

Hægt er að varpa þessari tilgátu yfir á menn þótt okkar hegðun geti verið aðeins flóknari. 

Sjálfsbjargarviðleitni og makaval geta verið lærð eða ólærð. Það hvern við teljum aðlaðandi getur 

breyst hjá okkur. Við tökum betur eftir því sem okkur finnst aðlaðandi á meðan aðrir hlutir eins 

og að bregðast við hljóðum eða taka eftir skærum litum er ólært (Pyke, 1984). 

Sjónleitarverkefni 

 

Sjónleitarverkefni eru mikið notuð til þess að kanna athygli og hvað hefur áhrif á athygli. Flest 

leitarverkefni eru frekar einföld. Að finna rauðan depil innan um græna depla væri eitt þeirra. Slíkt 

kallast samhliða leit (parallel search) þar sem öll áreitin eru metin samtímis. Þessi verkefni eru 

fremur auðveld. Þau eru oft kölluð „pop out“ verkefni þar sem hluturinn sem leitað er að hoppar 

út og er jafnauðveldur að finna hvort sem um er að ræða fimm græna depla eða 50 græna depla í 

kring. 

Mynd 1. Leitarverkefni. Myndin til vinstri sýnir samhliðaleitarverkefni á meðan myndin til hægri 

sýnir raðleitarverkefni.  

 

Raðleitarverkefni (serial) eru flóknari en samhliðaleit. Í þeim eru truflararnir líkari 

markáreitinu. Raðleitaverkefni getur falið í sér að finna T innan um L eða fleiri gerðir af truflurum 

til dæmis rauðan depil innan um depla af margvíslegum lit. Þátttakandinn þarf að leita í gegnum 

öll áreitin og finna markáreitið. Fjöldi truflandi áreita hefur mikil áhrif á þann tíma sem það tekur 

að klára verkefni af þessu tagi (Wolfe.J.M. 1994). Framangreint sýnir að það skiptir máli hvernig 

sjónleitarverkefni er notað í tilraunum. Ef rannsakandi vill fá ásættanlegt hlutfall réttra svara á 

stuttum tíma er best að nota samhliðaleitarverkefni. 

Þættir sem hafa áhrif á athygli  

 

Þegar rannsakandi hyggst framkvæma tilraun sem tekur langan tíma þarf hann að huga að tveimur 

áhyggjuefnum, þreytuáhrifum og æfingaráhrifum. Þreytuáhrif geta komið fram þegar þátttakandi 

þarf að halda einbeitingu svo lengi að hún versnar með tímanum. Þátttakendum gengur verr þegar 

líður á tilraunina en í upphafi. Besta leiðin til að taka fyrir þessi áhrif er að gefa þátttakendum 

góðar pásur og skipta tilrauninni niður í smærri lotur (Suss og Schmiedek, 2000).  Guo, Chen, 

Zhang,Pan og Wu (2016) hafa sýnt fram á að þátttakendur verða mun slakari 30-60 mínútum eftir 

að tilraun hefst samanborið við fyrstu 0-25 mínúturnar.  

Æfingaráhrif hafa öfug áhrif á niðurstöður. Þau gera það að verkum að þátttakendum gengur 

betur í lok tilraunarinnar en í upphafi hennar eftir að hafa æft sig á verkefni sem var áður ólært. Til 

þess að koma í veg fyrir æfingaráhrif má til dæmis hefja rannsókn á æfingarumferð þar sem 

þátttakendum er gert kleyft að ná fullu valdi á verkefninu áður en tilraun hefst eða búa til verkefni 

sem ekki er hægt að æfa sig á (Goldberg, Harvey, Wesnes, Snyder og Scheider, 2015).   

Nýlega kom í ljós að ýfingaráhrif (priming) geta haft áhrif á rannsóknir á athygli. Ýfing á 

sér stað þegar við höfum ómeðvitað lært eða munað eitthvað og getur það haft áhrif á hegðun okkar. 

Sem dæmi má nefna að ef einhver fer út í búð 5 sinnum og lendir alltaf á sömu manneskjunni á 

kassanum, má ætla að hann muni í sjötta skiptið leita til manneskjunnar sem er honum kunnugleg 

án þess að hugsa sérstaklega út í það (Marsolek).  

Ýfing hefur oft verið rannsökuð í tengslum við hugræn verkefni en Kristjánsson, Wang og 

Nakayama (2002) voru með þeim fyrstu til þess að kanna áhrif ýfingar í sjónleitarverkefnum. Þeir 

komust að því að þátttakendur voru fljótari að svara þegar sama áreitið birtist á sama stað tvisvar 

eða oftar. Ef þátttakendur eiga að bera kennsl á áreiti og sama áreitið og truflun parast oft í röð í 

verkefninu er líklegt að þátttakandinn byrji að para þau saman ómeðvitað. Þetta veldur því að 

svörun verður hraðari en ella sem getur skekkt niðurstöður sjónleitarverkefna. Því er mikilvægt að 

hafa ýfingaráhrif í huga til þess að tryggja að þau hafi ekki áhrif á niðurstöður 

sjónleitarverkefnisins.  

Athygli og heilinn 

 

Sum svæði heilans sjá meira um athygli en önnur. Samkvæmt Bilsey og Goldberg (2010) er svæði 

í posterier parietal lobe hluta heilans, sem nefnist LIP (lateral intraparietal area), mikilvægt þegar 

kemur að því að svara utanaðkomandi áreitum, til dæmis í gegnum sjón og hljóð. LIP er einnig 

mikilvægt þegar kemur að snöggum augnhreyfingum (saccades). Enn fremur er það sérstaklega 

þýðingarmikið fyrir athygli vegna þess að það svarar best áreitum sem koma okkur á óvart, en slík 

áreiti eru mikið notuð við athugun á athygli. Corbetta og Shulman (2002) héldu fram að ásamt LIP 

væri annað svæði heilans sem skipti athygli miklu máli, það er TPJ (Temporoparietal junction). 

TPJ svæðið verður virkara þegar þátttakendur taka eftir einhverskonar breytingu hvort sem hún er 

sjónræn, hljóðræn eða fyrir snertingu. Samkvæmt framangreindu sér LIP um að taka eftir óvæntum 

áreitum á meðan TPJ sér um að taka eftir breytingum á áreitum. Við þetta má bæta að samkvæmt 

kenningu Mevorach o.fl (2006) hafa vinstri og hægri hlið hnakkablaðsins (parietal lobes) 

mismunandi hlutverk þegar kemur að athygli. Nánar tiltekið er hægri hliðin mikilvæg þegar kemur 

að því að beina athygli að áreiti á meðan vinstri hliðin á að vinna að því að hunsa áreiti.  

Kynvitund og heilinn 

 

Einstaklingur er skilgreindur sem trans ef hann fæðist með venjuleg kynfæri en hefur kynvitund 

(gender identity) gagnstæðs kyns. Þannig eru transkonur einstaklingar sem fæddust karlkyns en 

hafa kynvitund konu. Aftur á móti eru transkarlar þeir sem fæðast kvenkyns en hafa kynvitund 

karls (Meyer-Bahlburg, 2002). Nýjustu rannsóknir sýna að ákveðin heilasvæði, bed nucelus of the 

stria terminalis (BNST) ásamt uncinate nucleus í undirstúku (hypothalamus) og tengsl þeirra 

stjórna kynvitund. Þessi heilasvæði eru almennt allt að tvisvar sinnum stærri í körlum heldur en 

konum. Transkonur hafa BNST og uncinate nucleus í svipaðri stærð og konur á meðan transkarlar 

hafa jafnstór BNST og uncinate nucleus og karlmenn (Garcia-Falgueras og Swaab, 2008; Kruijver, 

Zhou, Pool, Hofman, Gooren og Swaab, 2000; Zhou, Hofman, Gooren og Swaab, 1995). Þar af 

leiðandi er það uppbygging heilans sem stjórnar kynvitund okkar en ekki kynfærin. BNST er 

jafnstór í samkynhneigðum, gagnkynhneigðum konum og transkonum en líka jafnstór í 

samkynhneigðum, gagnkynhneigðum körlum og transkörlum og snýr því eingöngu að kynvitund 

en ekki kynhneigð (Zhou o.fl., 1995). Seyting androgena, til dæmis testosterons og annarra 

hormóna, á fósturstigi mótar kynfærin og heilann eftir kyni. Kynfærin þroskast á undan heilanum 

sem veldur því að kynfærin endurspegla ekki endilega hversu kvenlægur eða karllægur heilinn er 

(Swaab, Garcia-Falgueras, 2009; Savic, Garcia-Falgueras og Swaab, 2010). Ekki hefur tekist að 

sýna fram á að umhverfisþættir eftir fæðingu geti haft áhrif á kynvitund (Savic, Garcia-Falgueras 

og Swaab, 2010).  

Kynsegin 

 

Hugtakið kynsegin hefur verið notað yfir þá einstaklinga sem líta á kyn sitt sem vídd en ekki 

tvíkosta fyrirbæri og skilgreina sig því hvorki sem karl né konu. Kynsegin einstaklingar hafa því 

kynvitund sem passar ekki í hefðbundna flokkun samfélagsins (Styrmir, 2015). Ekki er vitað hvort 

eða hvernig heilauppbygging þeirra sem skilgreina sig sem kynsegin er ólík uppbyggingu  heilans 

hjá konum, körlum eða transfólki en ljóst er að það er heilauppbyggingin sem stjórnar 

kynvitundinni en ekki kynfærin. Þar af leiðandi er mögulega hægt að yfirfæra kynjamun á 

heilastarfsemi yfir á transkonur og karla á meðan þeir sem skilgreina sig sem kynsegin hafa 

mögulega heilauppbyggingu sem er ólík báðum kynjum. 

Kynhneigð 

 

Kynhneigð (sexual orientation) vísar til þess að hvaða kyni við löðumst kynferðislega. Alfred 

Kinsey var einn af þeim fyrstu til að rannsaka kynhneigð fólks. Hann tók viðtöl við fjölda 

Bandaríkjamanna um miðja tuttugustu öldina og þróaði Kinsey skalann sem er sjálfsmatskvarði á 

kynhneigð. Þeir sem skora núll á skalanum eru eingöngu gagnkynhneigðir á meðan þeir sem skora 

sex hafa eingöngu samkynhneigðar tilhneigingar (The Kinsey Institute, e.d.). Einnig er hægt að fá 

skorið ‘x’ á Kinsey kvarðanum en það þýðir að viðkomandi laðast hvorki að körlum né konum 

(The Kinsey Institute, e.d.) og kallast þá eikynhneigður (asexuals). Almennt er talað um að 

gagnkynhneigðir laðist að gagnstæðu kyni, samkynhneigðir að sama kyni og tvíkynhneigðir laðist 

að fólki óháð kyni. Rannsóknir benda til að kynhneigð geti verið breytileg yfir tíma (Semon, Hsu, 

Rosenthal og Bailey, 2017). Tvíkynhneigðir laðast samt ekki að öllum körlum og konum sem þeir 

hitta, ekki frekar en að gagnkynhneigðir einstaklingar laðast að öllum af gagnstæðu kyni.  

Konur óháð kynhneigð og tvíkynhneigðir karlar sýna meiri dagamun á því hvað þeim finnst 

aðlaðandi heldur en gagnkynhneigðir og samkynhneigðir karlar (Diamond, Dickenson og Blair, 

2017) enda hafa rannsóknir sýnt að löngun kvenna í kynlíf er háð því hvar þær eru staddar á 

tíðahringnum (Matteo og Rissman, 1984). Bailey (2009) bar saman kynhneigð og mynstur 

kynferðislegrar örvunar (sexual response pattern), sem er örvun kynfæra við áhorf erótísks 

myndefnis af ólíku kyni. Rannsóknir benda til þess að karlmenn hafi sértækari kynferðislega örvun 

heldur en konur. Gagnkynhneigðir karlmenn örvast mest við að horfa á erótískt myndband af 

tveimur konum á meðan samkynhneigðir karlar örvast mest við að horfa á erótískt myndband af 

tveimur karlmönnum. Chivrers, Seto og Banchard (2007) komust að því að gagnkynhneigðar 

konur örvast við að horfa á nektarmyndir og myndbönd óháð kynferði einstaklinganna í 

myndefninu en Bailey (2009) sýndi að þær örvuðust meira við að horfa á myndband af lesbísku 

og gagnkynhneigðu pari en minnst við að horfa á karlkyns samkynhneigt par. Einnig hafa 

rannsóknir sýnt að gagnkynhneigðar konur eyða jafnmiklum tíma í að horfa á nektarmynd af konu 

og karlmanni meðan karlmenn horfa lengur á nektarmynd af því kyni sem þeir laðast að (Lykins, 

Meana og Strauss, 2006). Konur og karlar eyða líka meiri tíma í að horfa á líkama einstaklinga 

heldur en andlit hvort sem fyrirsætan á myndinni er fullklædd eða ekki. Samkynhneigðar konur 

virðast örvast mest við að horfa á nektarmyndir af konum. (Chivers, o.fl., 2007). Sumir 

tvíkynhneigðir karlmenn sýna jafnmikla kynferðislega örvun við að horfa á erótískt myndefni af 

konum og körlum en aðrir sýna meiri örvun við myndefni af ákveðnu kyni þrátt fyrir að skilgreina 

sig sem tvíkynhneigða (Rosenthal, Sylva, Safron og Bailey, 2011). Semon o.fl. (2017) sýndu líka 

að karlmenn sem skoruðu fimm á Kinsey sýndu marktæka aukningu á örvun kynfæra við að horfa 

á erótískar myndir af konum miðað við karlmenn sem skoruðu sex. Þar af leiðandi er samræmi 

milli þess hvað einstaklingum finnst kynferðislega örvandi og staðsetningar þeirra á Kinsey. Ekki 

er vitað hvers vegna þessi mynstur kynferðislegrar örvunar virðast frekar endurspegla kynhneigð 

karlmanna og samkynhneigðra kvenna. Bailey (2009) færir rök fyrir því að mögulega sé kynhneigð 

kvenna mótanlegri af samfélagslegum viðmiðum og gildum þar sem mun færri konur greinist með 

afbrigðilega kynlífsröskun (paraphilic disorders) heldur en karlar (Federoff, Fishell & Federoff, 

1999). 

Kynhneigð og heilinn 

  

Námskenningar og sálaraflskenningar um orsök kynhneigðar hafa almennt ekki hlotið empirískan 

stuðning (Bem, 1996; Peplau, Garnets, Spalding, Conley og Veniegas, 1998). Fleiri rannsóknir 

styðja líffræðilegar skýringar á kynhneigð.  

Ákveðin heilasvæði hafa verið tengd við kynhneigð en þau eru ekki þau sömu og svæðin 

fyrir kynvitund. Sexually dimorphic nucleus undirstúkunar, suprachiasmatic nucleus (SCN) og 

anterior commissure, eru mismunandi að stærð hjá samkynhneigðum og gagnkynhneigðum konum 

og körlum (Allen og Gorski, 1992; LeVay, 1991; Swaab og Hofman 1990). SCN er 

taugafrumukjarni í undirstúkunni sem er talinn hafa áhrif á æxlun en einnig gegna viðamiklu 

hlutverki í líkamsklukkunni þar sem SCN samræmir lífeðlislegar, hormónatengdar og atferlis 

dægursveiflur manna. SCN er mun stærri í samkynhneigðum körlum en gagnkynhneigðum (Swaab 

og Hofman, 1990) á meðan framundirstúkan (anterior hypothalamus) og anterior commissure eru 

mun stærri í gagnkynhneigðum körlum en bæði hjá gagnkynhneigðum konum og 

samkynhneigðum körlum (LeVay, 1991; Allen og Gorski, 1992). Ventral striatum hefur verið 

tengt við áhugahvöt. Virknin á svæðinu eykst þegar karlmenn horfa á nektarmynd af því kyni sem 

þeir laðast að. Gagnkynhneigðir karlmenn sýna þannig meiri virkni þegar þeir horfa á nektarmynd 

af konu heldur en þegar þeir horfa á nektarmynd af karlmanni. Hið gagnstæða gildir fyrir 

samkynhneigða karlmenn. Tvíkynhneigðir karlmenn sýna aftur á móti svipaða virkni hvort sem 

um nektarmynd af konu eða karlmanni er að ræða (Safron, Sylva, Klimaj, Rosenthal, Li, Walter 

o.fl, 2017). Heilastarfsemi kvenna á meðan þær horfa á kynferðislega örvandi áreiti hefur hins 

vegar ekki verið nægilega rannsökuð.  

Truflarar 

 

Truflun á sér stað þegar áreiti dregur athygli einstaklings frá því sem hann er að einbeita sér að. 

Áreiti sem vekja upp sterk geðhrif hafa almennt meiri truflandi áhrif á athygli en önnur. Dæmi um 

þetta er „bootstrapping“, þar sem orð í ólíkum litum eru birt í röð og fólk á að segja í hvaða lit 

orðið er. Orð sem tengjast sterkari geðhrifum orsaka lengri svartíma (Anderson, 2003; Vogt, 

Houwer, Koster, Damme og Cronbez, 2008; Shcimmack, 2005). Tilfinningaleg örvun mótar 

athygli en að sama skapi hefur athygli áhrif á taugakerfið sem vinnur úr áreitisupplýsingum. 

(Moratti, Keil og Stolarova, 2004).  

Lífverur hafa tvenns konar kerfi sem sjá um að leita eftir frábrugðnum áreitum í umhverfinu. 

Bæði eru mikilvæg fyrir lífsafkomu. Annað leitar eftir ógnum í umhverfinu á borð við rándýr á 

meðan hitt tekur eftir eftirsóknarverðum áreitum í umhverfinu eins og mat og maka (Bradley, 

Codispoti, Cuthbert og Lang, 2001). Þessi kerfi laða fram ýmist neikvæðar eða jákvæðar 

tilfinningar. Jákvæð geðhrif eru tilfinningar sem eru eftirsóknarverðar, til dæmis kynferðisleg 

örvun og gleði, á meðan neikvæðar tilfinningar eru eitthvað sem flest okkar reynum að forðast, til 

dæmis ótti, viðbjóður og vanlíðan. Slík áreiti hafa áhrif á athygli okkar enda væri mannkynið 

eflaust útdautt ef við tækjum ekki eftir tækifærum til að stunda kynlíf eða hættum í umhverfinu. 

Áreiti vekja upp missterkar tilfinningar en geðhrifin eru metin út frá styrk lífeðlislegra viðbragða, 

til dæmis rafleiðni húðar, aukningu hjartsláttar og heilavirkni. Hlutlaus áreiti laða hvorki fram sterk 

lífeðlisleg viðbrögð né sérstakar tilfinningar. Hlutlaus áreiti hafa minni truflandi áhrif á eftirtektina 

en áreiti sem kalla fram sterk lífeðlisleg og tilfinningaleg viðbrögð  (Most, Smith, Cooter, Levy, 

og Zald, 2007). Áreiti sem vekja upp tilfinningar, jákvæðar eða neikvæðar, trufla getu okkar til að 

veita öðrum áreitum athygli. Hversu mikil truflunin er fer eftir lífeðlislegu viðbrögðunum sem 

fylgja í kjölfarið.  

Fjölbreytt áreitissett eru til á netinu sem hafa verið búin til í þeim tilgangi að laða fram 

mismunandi tilfinningar. International Affective Picture System, eða IAPS, er eitt þeirra. IAPS 

inniheldur hlutlausar myndir, neikvætt örvandi myndir af limlestingum, slysum, mengun, ofbeldi 

og fleiru, en einnig myndir sem eiga að laða fram jákvæðar tilfinningar, meðal annars erótískar 

myndir af konum og körlum (Lang, Bradley og Cuthbert, 2005). Rannsóknir hafa sýnt að erótískar 

og ógeðfelldar myndir úr IAPS kalla fram sterkari lífeðlisleg viðbrögð heldur en aðrar myndir. 

(Bradley, Codispoti, Sabatinelli og Lang, 2001). Athygli okkar hefur minni áhrif á hvaða 

upplýsingar ná til meðvitundar þegar lífeðlisleg viðbrögð okkar eru meiri (Anderson, 2003) og þar 

af leiðandi valda erótískar og ógeðfelldar myndir mestri truflun á athygli okkar. Rannsóknir hafa 

sýnt að fólk á jafnerfitt með að leysa verkefni rétt eftir að hafa séð erótíska mynd af pari og 

ógeðfellda mynd. Þótt þátttakendur fengju borgað í hvert skipti sem þeir svöruðu rétt, lækkaði 

hlutfall réttra svara eftir birtingu slíkra mynda (Most, o.fl, 2007).  

Heilavirkni neikvætt og jákvætt örvandi áreita 

 

Tilfinningalega vekjandi myndir kalla fram meiri virkni bæði í hægri og vinstri hnakkafellingu 

(occipatal gyrus), eingöngu hægra megin í fusiform gyrus og í hægra, neðra og efra hvirfilblaði 

(parietal lobe) (Lang, Bradley, Fitzimmons, Cuthbert, Scott, Moulder o.fl., 1998). Myndir sem fólk 

metur sem örvandi (high arousal) laða fram meiri virkni en hlutlausar myndir í framhliða 

hvirfilberki (frontoparietal cortical), þó sérstaklega í hægra heilasvæðinu og einnig í hnakka og 

gagnaugablaði (Moratti, Keil og Stolarova, 2004). Bradley, Sabatinelli, Lang, Fitzsimmons, King 

og Desai (2003) sýndu með stafrænni segulómunarmynd (fMRI) að erótískar myndir og myndir af 

ofbeldisfullum dauðdaga úr IAPS framkalla víðfeðmari virkni í hnakkablaði heldur en hlutlausar 

myndir óháð því hvort myndirnar eru í lit eða svarthvítar. Jáeindaskanni (positron emission 

tompographic) sýndi að ánægjulegar myndir, á borð við myndir af börnum, íþróttaviðburðum og 

erótískt myndefni og ónotalegar myndir, á borð við hrædd dýr, limlestingar og ofbeldi tengjast 

aukinni virkni í miðlægum forennisberki (medial prefrontal cortex), stúku (thalamus), undirstúku 

og miðheila (midbrain) fram yfir hlutlausar myndir, hlutlaus andlit, hluti og flókin sjónáreiti ( 

Lane, Reiman, Bradley, Lang, Ahern, Davidson o.fl., 1997).  

Tiltekin heilasvæði og tauganet vinna úr sjónáreitum sem kalla fram neikvæð geðhrif 

umfram önnur. Þessi heilasvæði eru litli heilinn, drekinn (hippocampus), mandlan (amygdala), 

hnakka- og gagnaugablaðið á báðum heilahvelum, vinstri parahippocampal gyrus, hægri fusiform 

gyrus og hægra Brondmanns svæði 18. (Lang, o.fl., 1998).   

Ánægjulegar myndir virkja aftur á móti vinstri fusiform gyrus, hægri lingual gyrus, efri part 

caudate nuclesu í vinstra heilahveli og hluta af Brodmann svæði 19 í hægra heilahveli (Lang, o.fl., 

1998; Lane, o.fl., 1997) en það gera hlutlaus og neikvætt örvandi áreiti ekki. Kviðlæga rákótta 

svæðið (ventral striatal region), mandlan og undirstúkan virkjast þegar fólk horfir á kynferðisleg 

örvandi áreiti (Hamann, Herman, Nolan og Wallen, 2004). Sértækt tauganet virðist vinna úr 

erótískum upplýsingum fram yfir önnur jákvæð áreiti og ógeðfelld, en EEG rannsókn leiddi í ljós 

að 185 millisekúndum (ms) eftir að myndirnar eru birtar virkjast fronto-central midline svæðið í 

hvirfilblaði (Anokhin, Golosheykin, Sirevaag, Kristijansson, Rohrbaugh, og Heath, 2006). Snögg 

aðgreining í taugavirkni sem verður við birtingu erótískra áreita umfram önnur bendir til þess að 

til sé sérhæft tauganet sem vinnur úr slíkum upplýsingum. 

Kynjamunur á áhrifum ógeðfelldra og erótískra áreita á athygli 

 

Ógeðfelld og erótísk áreiti trufla einbeitingu okkar álíka mikið en kynjamunur er á áhrifum þessara 

áreita á athyglina (Most, o.fl., 2007). Bradley, Codispoti, Sabatinelli, o.fl. (2001) rannsökuðu 

lífeðlisleg viðbrögð karla og kvenna á meðan þau horfðu á frábrugðnar myndir úr IAPS. Þau 

komust að því að konur og karlar sýna sterkari lífeðlisleg viðbrögð við ónotalegum, ógnandi og 

erótískum myndum heldur en hlutlausum. Konur sýna sterkari lífeðlisleg viðbrögð við 

ógeðfelldum áreitum heldur en karlar á meðan karlmenn sýna sterkari lífeðlisleg viðbrögð við 

erótískum áreitum. Þátttakendur Bradley og félaga (2001) voru ekki spurðir út í kynhneigð og þar 

af leiðandi gæti mismunandi kynhneigð þeirra mögulega skekkt niðurstöður. 

Most og félagar (2007) sýndu að ógeðfelldar og erótískar myndir trufla athygli kvenna og 

karla, en ógeðfelldar myndir trufla athygli kvenna meira á meðan erótískar myndir hafa sterkari 

áhrif á karla. Jiang og félagar (2006)  skoðuðu hvernig ómeðvituðum erótískum áreitum tekst að 

leiðbeina athyglinni. Þeir notuðu samfellda leifturbælingu (continuous flash suppression) eða CFS. 

CFS gerir það að verkum að myndir verða ósjáanlegar eða faldar með notkun á Mondrian mynstri. 

Mynstrinu er varpað á ríkjandi augað meðan erótískri mynd af manneskju er varpað á það víkjandi. 

Þátttakendur Jiang og félaga (2006) áttu ekki að sjá erótísku myndina, en hún hafði samt áhrif á 

vitund þeirra og þeir urðu fljótari að svara þegar dulin erótísk mynd birtist sömu megin og gabor 

mynstrið sem kom beint á eftir. Myndin var sýnd öðru megin við áhorfandapunkt en ruglmynd 

hinum megin. Á eftir erótísku myndinni, var auðu svæði varpað öðrum megin við 

áhorfandapuntinn en Gabor mynstri hinum megin. Þátttakendur áttu að svara hvort Gabor mynstrið 

hallaði til vinstri eða hægri. Niðurstöður tilraunarinnar  benda til að erótískar myndir geta leiðbeint 

athyglinni. Þetta bendir til þess að myndirnar höfðu áhrif á athygli þátttakenda þrátt fyrir að þeir 

sæju ekki myndirnar.  

Sigurður Þór Hlynsson (2014) endurtók þessa rannsókn fyrir BS ritgerðina sína og komst að 

því að fólk veitir því kyni sem það laðast að meiri athygli . Fjöldi þátttakenda, um 34%, sáu 

nektarmyndir sem áttu að vera faldar og voru gögn þeirra ekki notuð í rannsókninni. Þetta gæti 

hafa skekkt niðurstöðurnar. Ennfremur fékk Sigurður þá niðurstöðu að samkynhneigðar konur 

væru lengur að svara en allir hinir hóparnir. Munurinn á svartíma þeirra og svartíma hinna hópanna 

var marktækur. Þessi niðurstaða gæti orsakast af tilviljun eða vegna úrtaksstærðar en hann fékk 

aðeins níu samkynhneigðar konur til að taka þátt. 

Félagslegar og líffræðilegar (sociobiological) kenningar hafa verið lagðar fram til að útskýra 

mun á áhrifum ógeðfelldra og erótískra áreita hjá körlum og konum. Sumar útskýra þennan mun 

út frá því að það er körlum í hag að reyna að gera eins margar konur óléttar og þeir geta til að 

tryggja það að gen þeirra erfist. Karlar þurfa því að taka eftir öllum möguleikum til mökunar í 

umhverfinu á meðan konur geta eingöngu eignast eitt barn í einu og er hagfelldast að velja ,,réttan“ 

maka sem getur séð fyrir þeim. Konur laðast af þessum sökum ekki að hvaða karlmanni sem er 

(Murnen og Stockton, 1997). Konur eru að meðaltali ekki jafnokar karla í líkamsburði, snerpu og 

styrk. Þær konur sem eru næmar fyrir hættum í umhverfinu eru því líklegri til að lifa af og eignast 

afkvæmi. Þar af leiðandi er skiljanlegt að athygli kvenna verði fyrir meiri truflun af ógeðfelldum 

og ógnandi áreitum.  

Í dag hefur staða kvenna og karla breyst frá því sem var. Konur hafa stjórn á því hvort þær 

eignist börn eða ekki, þökk sé getnaðarvörnum. Þær hafa ríkari tækifæri til að mennta sig og í dag 

eru fleiri konur skráðar í Háskóla Íslands heldur en karlar (Björn, 2013). Kynjajafnrétti er komið 

hvað lengst á Íslandi þegar horft er til þjóða heimsins (Velferðarráðurneytið, 2013). Flestar 

rannsóknir sem hafa sýnt kynjamun í áhrifum ógeðfelldra og erótískra áreita hafa verið 

framkvæmdar í Bandaríkjunum eða Evrópu þar sem jafnrétti milli kynjanna er ekki jafnlangt 

komið. Aukið sjálfstæði hefur gefið konum meira frelsi í makavali og því mögulega mótað hvers 

konar áreitum í umhverfinu þær taka eftir. Mögulega veita íslenskar konur því erótískum áreitum 

jafnmikla athygli í dag og karlar.  

Til þess að reyna að varpa ljósi á það hvort að áhrif ógeðfelldra og erótískra áreita eru 

mismunandi eftir kynjum  og kynhneigð á Íslandi í dag var stillt upp nokkrum tilgátum og síðan 

framkvæmdar  sjónleitartilraunir til þess að reyna að svara tilgátunum. 

 

 

Tilgátur tilraunarinnar eru:  

1. Enginn munur verður á svartímum milli hópa þegar ekkert truflandi áreiti hefur verið birt. 

2. Erótískar og ógeðfelldar myndir munu trufla athygli þátttakenda, óháð kyni og 

kynhneigð, meira en myndir af fullklæddum einstaklingum. 

3. Ógeðfelldar myndir munu almennt hafa meiri áhrif á konur heldur en karla óháð 

kynhneigð. 

4. Erótískar myndir af konum munu hafa meiri truflandi áhrif á gagnkynhneigða karla en 

samkynhneigða.  

5. Erótískar myndir af körlum munu hafa meiri truflandi áhrif á samkynhneigða karla en 

gagnkynhneigða. 

6. Ógeðfelldar myndir munu trufla athygli gagnkynhneigðra kvenna meira en erótískar 

myndir. 

7. Erótískar myndir af konum og körlum munu hafa svipuð áhrif á athygli gagnkynhneigðra 

kvenna.  

8. Erótískar myndir af konum munu trufla athygli gagnkynhneigðra karla meira en 

ógeðfelldar myndir og erótískar myndir af körlum. 

9. Erótískar myndir af því kyni sem karlar laðast að munu lengja svartíma þeirra meira 

heldur en erótískar myndir af því kyni sem konur laðast að.  

10. Erótískar myndir af konum munu hafa meiri truflandi áhrif á samkynhneigðar konur 

heldur en gagnkynhneigðar konur.  

11. Erótískar myndir af konum og körlum munu hafa svipuð áhrif á athygli tvíkynhneigðra 

karla og kvenna. 

Aðferð 

 

Þátttakendur 

 

Þátttakendur voru valdir af hentugleika. Auglýst var bæði í gegnum vefpóst Háskóla Íslands og á 

hinseginspjallinu á Facebook. Einnig var notast við vini og kunningja til þess að finna þátttakendur. 

Til þess að geta tekið þátt þurftu þátttakendur að hafa 20/20 sjón eða mæta með gleraugu eða linsur. 

Þátttakendur þurftu að vera með eðlilega litasjón. Alls fengust 46 þátttakendur á aldrinum 18 til 

47 ára.  

Þátttakendum var skipt niður í sex hópa út frá kyni og kynhneigð. Þátttakendur sem skoruðu 

frá núll upp í einn á Kinsey prófinu voru flokkaðir sem gagnkynhneigðir. Samkvæmt þessu fengust 

13 gagnkynhneigðir karlmenn og 13 gagnkynhneigðar konur. Tvíkynhneigðir karlmenn og konur 

voru þau sem fengu tvo til fjóra á Kinsey prófinu. Samkvæmt þessu fengust fjórir tvíkynhneigðir 

karlmenn og fjórar tvíkynhneigðar konur. Samkynhneigðar konur og samkynhneigðir karlmenn 

skoruðu fimm til sex á Kinsey. Samkvæmt þessu fengust eingöngu 3 samkynhneigðir karlmenn en 

fimm samkynhneigðar konur. Tvær konur voru kynsegin og ein var eikynhneigð en þar sem við 

fengum hvorki fleiri eikynhneigða né kynsegin voru niðurstöður þessara þátttakenda ekki teknar 

með við úrvinnslu.  

Þátttakendur sem höfðu svarhlutfall kringum 75% voru ekki teknir með í rannsókninni þar 

sem það var of langt frá meðaltalinu sem var 90%. Myndi slíkt benda á að þau hefðu ekki fulla 

athygli við verkefnið eða misskilið það og því skekkja niðurstöður ef þau væru tekin með. Allir 

þátttakendur kláruðu tilraunina. Einn þátttakandi fékk hlutfall réttra svara undir 75%. Notast var  

því við niðurstöður 42ja einstaklinga. Nöfn allra þátttakenda fóru í pott og var síðan einn dreginn 

út og vann hann 10.000 kr. 

 

Áreiti  

 

Þar sem hvert sjónleitarverkefni sem notað var í tilrauninni var aðeins sýnt í 116 ms varð það að 

vera auðvelt. Verkefnin sem urðu fyrir valinu voru myndir af þremur tíglum (Maljkovic og 

Nakayama, 1994). Þessum tíglum var raðað í hring í kringum plúsmerki. Plúsinn var staðsettur á 

miðjum skjánum en tíglunum var raðað með jöfnu millibili í kringum plúsinn eða 120°. Búnar 

voru til 1300 tíglamyndir í forritinu Java og þær vistaðar á jpg formi af stærðinni 512x512 pixels. 

Á alla tíglana vantaði ýmist efra eða neðra hornið. Tveir af hverjum þremur tíglum voru eins á 

litinn á meðan einn tígullinn hafði ólíkan litblæ (hue). Litmettun (saturation) og birta (lightness) 

voru aftur á móti eins fyrir alla tíglana. Tígullinn sem hafði annan litblæ var markáreitið. 

Þátttakendur áttu að segja til um hvort það vantaði efra eða neðra hornið á þann tígul. Þetta gáfu 

þeir til kynna með því að ýta á örvarnar á lyklaborðinu. Þeir áttu að ýta á örina sem vísar upp ef 

efra hornið vantaði en örina sem vísar niður ef það neðra vantaði. Markáreitið gat verið á 36 ólíkum 

stöðum þar sem 10° er á milli staðsetninga.  

 

Mynd 2. Tíglaverkefni sem notað var í tilrauninni. 

Gert var forpróf á tíglamyndunum til þess að komast að því hverjar væru líkastar í svartíma. 

Fengnir voru 10 þátttakendur af hentugleika til þess að kanna svartíma. Fengu þátttakendur eins 

langan tíma og þeir vildu til að svara. Hlutfall réttra svara fyrir hverja tíglamynd var einnig könnuð 

og voru 13 þátttakendur fengnir af hentugleika til að svara hvort það vantaði efra eða neðra hornið 

á markáreitinu fyrir allar 1300 myndirnar. Í þeirri forprófun birtist hver mynd í eingöngu 116 ms. 

Að loknum forprófunum voru tíglamyndir sem höfðu 400 hægustu og hröðustu 

meðalsvartíma hreinsaðar út sem og myndir þar sem svarhlutfallið var undir 80%. Eftir hreinsunina 

innihélt tilraunin 250 gerðir af tíglamyndum þar sem efra hornið vantaði á markáreitið og 250 

myndir þar sem neðra hornið vantaði á markáreitið. Eins og sést á töflum 1 og 2 voru  

sjónleitarverkefnin eftir hreinsun með mun lægra staðalfrávik fyrir meðalsvartíma, sem gefur til 

kynna að það taki þátttakendur svipaðan tíma að svara þeim og er því erfiðleiki verkefnanna 

svipaður. Þetta átti að tryggja að truflararnir yllu mismunandi svartíma en ekki sjónleitarverkefnin 

sjálf í tilrauninni. Hver tíglamynd var notuð tvisvar sinnum. Í heildina voru því notuð um 1000 

sjónleitarverkefni og 200 truflandi áreiti í hverri tilraun. Truflandi áreiti kom þannig að meðaltali 

á eftir fimmta hverju sjónleitarverkefni. 

Samtals voru fimm gerðir af truflandi áreitum í tilrauninni sem voru sýnd í 116 ms. Fyrst var 

notast við 15 landslagsmyndir (20° x 20°) í æfingaumferðinni. Síðan komu 50 hlutlausar  myndir 

(20° x 20°). Hlutlausu myndirnar voru af tvennum toga, það er 25 myndir af klæddum körlum og 

25 myndir af klæddum konum. Þar sem ekki kom fram marktækur munur á milli þessara mynda 

munum við setja þær saman í einn hóp sem heitir fullklætt fólk. Fyrri rannsóknir hafa sýnt að 

þessar myndir hafa lítil áhrif á þátttakendur miðað við aðra truflara (Most o.fl., 2007). Þriðja og 

fjórða áreitið voru 50 erótískar myndir (20° x 20°) af bæði konum og körlum. Annars vegar voru 

fimm erótískar myndir af körlum úr IAPS valdar með slembiaðferð en hinar 45 myndirnar voru 

teknar af netinu. Hins vegar voru 20 erótískar myndir af konum valdar úr IAPS af handahófi og 

30 nektarmyndir af konum fengnar af netinu. Fimmta tegund truflandi áreita voru ógeðfelldar 

myndir (20° x 20°) sem fengnar voru úr IAPS. Þar sem aðeins voru 33 myndir að velja úr völdum 

við 25 myndir af handahófi og notuðum hverja mynd tvisvar sinnum þar sem við vildum hafa 50 

truflara af hverju tagi. 

Mælitæki 

 

Notast var við hugbúnaðarkerfið PsychoPy við gerð, framkvæmd og skráningu niðurstaðna. 

Tölvubúnaður var Cooler Master með Intel Pentium G4400 örgjafa sem var 3.30 GHz. 

Vinnsluminnið var 8 Gb. Stýrikerfi tölvunnar var Windows 10 Home. Skjákort hennar var GeForce 

GT 610. Skjárinn var 68,5 cm að stærð og stilltur á 60 rið. Upplausn skjásins var 1920x1080 pixlar.  

Áður en hver þátttakandi hófst handa var hann beðinn um að svara spurningalista með 

þátttakendanúmeri. Á honum var spurt um kyn og kynhneigð út frá íslenskri þýðingu Kinsey 

kvarðans sem fenginn var hjá Sigurði Þór Hlynssyni (2014). Áreiðanleiki og réttmæti kvarðans 

hefur ekki verið sérstaklega kannað hingað til en hann hefur verið notaður í mörgum tilraunum þar 

sem meta hefur þurft kynhneigð þátttakenda.  

Rannsóknarsnið 

  

Notast var við millihópasnið og innanhópasnið, þar sem niðurstöður hópanna sex voru bornar 

saman. Frumbreytur voru þrjár, það er kyn þátttakandans, kynhneigð hans og gerð áreitismyndar. 

Svartími þátttakenda var fylgibreytan. 

Framkvæmd 

 

Þátttakendur mættu á rannsóknarstofu sálfræðideildar Háskóla Íslands. Fyrst lásu þeir lýsingu á 

tilrauninni um hvað þeir þyrftu að gera og hvað rannsóknin snérist um (Viðhengi 1). Eftir að lestri 

lauk var þeim sagt að þeir mættu hætta hvenær sem er. Næst svöruðu þátttakendur spurningalista 

(Viðhengi 2). Á spurningalistanum var bæði spurt um kyn og kynhneigð þátttakenda en kynhneigð 

var metin með Kinsey kvarðanum. Þegar þátttakendur voru búnir að svara, settu þeir 

spurningalistann í umslag áður en þeir luku tilrauninni. 

Í upphafi tilraunarinnar birtist plúsmerki á miðju skjásins sem gerði þátttakendum kleyft að 

vita hvar miðja skjásins var. Eftir það birtist annað hvort sjónleitarverkefni með plúsmerki á 

miðjum skjánum eða truflandi mynd. Plúsmerkið í sjónleitarverkefninu var notað sem 

áhorfspunktur fyrir þátttakendur. Þátttakendur fengu þau fyrirmæli að þeir þyrftu að finna tígulinn 

sem var öðruvísi á litinn og segja til um hvort það vantaði efra eða neðra hornið á tígulinn eins 

hratt og örugglega og þeir gætu. Þeim var bent á að reyna að einblína á áhorfspunktinn og nota 

jaðarsjónina til þess að finna tíglana vegna skamms birtingartíma myndanna. Þátttakendur svöruðu 

með því að ýta á örina sem vísar upp á lyklaborðinu ef það vantaði efra hornið á markáreitið, en 

ýta á örina sem vísar niður ef það vantaði neðra hornið. Tilraunin sjálf byrjaði á æfingaumferð með 

landslagsmyndum sem truflandi áreiti. Þessar myndir voru notaðar til þess að þátttakendur myndu 

venjast því að myndir kæmu á milli verkefna án þess að venjast einhverri sérstakri tegund af 

truflun. Í tilrauninni sjálfri voru fimm tegundir af truflurum, erótískar myndir af konum, erótískar 

myndir af körlum, ógeðfelldar myndir, myndir af fullklæddum konum og myndir af fullklæddum 

körlum. 

Fyrst birtist plúsmerki á miðjum skjánum í 500 ms og síðan birtist truflari í um 116 ms beint 

á eftir honum. Í kjölfarið komu þrjú til sex sjónleitarverkefni. Það var tilviljanakennt hversu margar 

tíglamyndir birtust á milli truflandi áreita. Á undan öllum sjónleitarverkefnum nema því sem kom 

beint á eftir truflara birtist áhorfspunkturinn í 500 ms. Alltaf kom spurningarmerki á eftir 

verkefnum í tvær sekúndur þar sem þátttakendum gafst tækifæri til þess að svara áður en næsta 

verkefni byrjaði. Þátttakendur fóru í gegnum 8 lotur í tilrauninni sem hver og ein tók rúmar 5 

mínútur. Var þeim sagt að taka sér góða pásu milli lota. Hver lota innihélt 25 truflara sem voru 

valdir af handahófi. Gerðar voru 3 tilraunir þar sem sjónleitarverkefnum og truflurum var raðað 

upp af handahófi í forritinu Excel. Þessar tilraunir voru jafnframt gerðar í öfugri röð til þess að 

minnka möguleg þreytuáhrif. Í heildina voru því notaðar 6 mismunandi tilraunir. Þegar tilraun lauk 

var þátttakendum þakkað fyrir að gefa sér tíma fyrir tilraunina og síðan voru þeir spurðir hvort þeir 

væru með einhverjar spurningar eða athugasemdir. Engar athugasemdir komu fram sem bentu til 

galla í tilrauninni. 

Tölfræðileg úrvinnsla 

 

Hugbúnaðarkerfið SPSS var notað við úrvinnslu niðurstaðanna. Svartímar sem voru þremur 

staðalfrávikum yfir meðalsvartíma hvers og eins þátttakanda og undir 100 ms voru hreinsaðir út. 

Fyrir hreinsun voru 40.822 gild stök með meðalsvartíma 802 ms og staðalfrávik 267 ms. Eftir 

hreinsun voru 40.150 gild stök með meðalsvartíma 788 ms og staðalfrávik 244 ms. 672 stök voru 

því hreinsuð, það er um 1,6% af heildargögnunum.  

Niðurstöður 

 

 

 

 

 

 

 

 

 

 

 

 

 

 

 

 

 

 

 

 

 

 

Mynd 3. Sýnir Q-Q plot fyrir dreifingu leifar svartímans eftir hreinsun. 

 

Leif svartímans er ekki alveg normaldreifð en hún nálgast normaldreifingu eins og sést á mynd 3. 

Forsendur þess að framkvæma megi einhliða og tvíhliða dreifigreiningu er að leifin nálgist 

normaldreifingu og staðalfrávik hópanna séu svipuð, það er að stærsta staðalfrávik einhvers 

hópsins sé ekki tvisvar sinnum stærra en það minnsta. Þetta er notað þegar fjöldi í hópunum er 

nokkurn veginn jafn sem er ekki tilvikið í þessari tilraun nema fyrir gagnkynhneigðar konur og 

karla og tvíkynhneigða karla og konur. Staðalfrávik fyrir svartíma gagnkynhneigðra kvenna er 

261,802, en staðalfrávik fyrir svartíma gagnkynhneigðra karla er 217,021. Staðalfrávik 

gagnkynhneigðra kvenna er ekki tvisvar sinnum stærra en karla. Staðalfrávik fyrir svartíma 

tvíkynhneigðra kvenna er 254,241 en staðalfrávik fyrir svartíma tvíkynhneigðra karla er 198,774. 

Þar sem staðalfrávik tvíkynhneigðra kvenna er ekki tvisvar sinnum stærra en staðalfrávik 

tvíkynhneigðra karla uppfylla þessir hópar skilyrðin fyrir einhliða og tvíhliða dreifigreiningu. 

Stærsta staðalfrávikið er staðalfrávik svartímans hjá samkynhneigðum konum, 298,145 en minnsta 

staðalfrávikið er staðalfrávik svartímans  hjá samkynhneigðum körlum, 187,147. Staðalfrávik 

svartíma samkynhneigðra kvenna er ekki tvisvar sinnum stærra en staðalfrávik samkynhneigða 

karla, en það eru ekki jafn margir í þessum hópum og á þetta þar af leiðandi ekki við. Þrátt fyrir 

þetta voru þessar tölfræðiaðgerðir framkvæmdar á alla hópana, en varast skal að alhæfa 

niðurstöðurnar á þýði. 

 

Mynd 4. Meðalsvartími eftir birtingu ólíkra gerða af truflandi áreitum eftir hópunum 

gagnkynhneigðir karlar (Gagnkk), tvíkynhneigðir karlar (Tvíkk), samkynhneigðir karlar (Samkk), 

gagnkynhneigðar konur (Gagnkvk), tvíkynhneigðar konur (Tvíkvk) og samkynhneigðar konur 

(samkvk). 

 

Munur er á svartíma hópanna þegar ekkert truflandi áreiti hefur verið birt, eins og sést á mynd 4, 

sem þýðir að það er fyrirfram munur á hópunum sem kemur í veg fyrir að hægt sé að draga 

almennar ályktanir um hvort truflandi áreitin hafi ólík áhrif eftir hópum. Marktækur munur fannst 

innan allra hópa, þegar borinn er saman svartími án truflunnar og með truflun hvort sem truflunin 

var  klætt fólk, erótísk eða ógeðfelld mynd, p < 0,05.  

Eins og sést á mynd 4 þá eru samkynhneigðar og tvíkynhneigðar konur almennt lengur að 

svara, óháð því hvort truflandi áreiti birtist eða ekki enda er marktækur munur á meðalsvartíma 

þeirra og allra annarra hópa, p < 0,05. Ekki er hægt að draga neinar ályktanir um hvort áhrif 

einhverra truflandi áreita hafi meiri áhrif á þær heldur en aðra þar sem þær voru almennt lengur að 

svara. Það gæti verið að aðrir þættir en að þær séu samkynhneigðar og tvíkynhneigðar valdi þessu. 

Samkynhneigðir karlar voru til samanburðar sneggstir að svara óháð því hvort truflandi áreiti 

birtist eða ekki. Við fengum þó eingöngu þrjá samkynhneigða karlkyns þátttakendur og því gæti 

verið að þessi munur stafi einfaldlega af tilviljun. 

Þegar kynjamunur á svartíma er skoðaður sést að konur voru almennt lengur að svara heldur 

en karlar, F(1, 38298) = 678,093, p < 0,001. Aftur á móti voru samkynhneigðar konur mun lengur 

að svara en allir aðrir sem gæti skekkt samanburð á svartíma karla og kvenna. Ef svartími eftir 

birtingu ógeðfelldrar myndar er borinn saman milli allra karla og kvenna óháð kynhneigð sést að 

konur eru lengur að svara eftir birtingu ógeðfelldra mynda en karlar. Munurinn er marktækur, F(1, 

1935) = 43,914, p < 0,001. Samanburður á svartíma karla og kvenna þar sem samkynhneigðar 

konur voru ekki teknar með í gagnaúrvinnslunni sýndi að eftir birtingu ógeðfelldrar myndar var 

enn marktækari munur milli kynjanna, F(1, 1747) = 13,555, p < 0,001. Munurinn á meðalsvartíma 

gagnkynhneigðra og tvíkynhneigðra karlmanna eftir birtingu ógeðfelldrar myndar var ekki 

marktækur, F(1,782) = 2,905, p = 0,089, gagnkynhneigðir karlar eru aðeins lengur að svara beint 

eftir birtingu ógeðfelldrar myndar. Ekki fannst marktækur munur á meðalsvartíma milli 

gagnkynhneigðra og tvíkynhneigðra karla eftir birtingu annarra truflandi áreita.  

Almennt er marktækur munur á svartíma innan hópanna eftir því hvort engin mynd birtist á 

undan tíglaverkefnunum, mynd af fullklæddri manneskju birtist, erótísk mynd birtist eða ógeðfelld 

mynd birtist á undan, p < 0,005. Þar af leiðandi hafa myndir ávallt truflandi áhrif á athygli en 

hversu mikil truflunin er veltur á innihaldi myndarinnar, kyni og kynhneigð þátttakanda

Mynd 5. Meðalsvartími gagnkynhneigðra kvenna í ms á tíglaverkefnum sem birtust í byrjun 

hverrar lotu áður en að truflandi áreiti voru birt, ásamt meðalsvartíma á tíglaverkefnum sem 

birtust beint á eftir mynd af fullklæddu fólki, erótískri mynd af konu, erótískri mynd af 

karlmanni eða ógeðfelldri mynd. 

 

Gagnkynhneigðar konur eru mun lengur að svara eftir birtingu erótískra og ógeðfelldra mynda 

heldur en eftir mynd af fullklæddri manneskju. Meðalsvartíminn er samt hæstur eftir birtingu 

ógeðfelldrar myndar samanber mynd 5. Erótískar myndir af öðrum konum virðast trufla athygli 

þeirra meira en erótískar myndir af karlmönnum.  

Bonferroni próf á svartíma sýnir að ekki er marktækur munur á svartíma gagnkynhneigðra 

kvenna beint eftir að þær sjá mynd af fullklæddum einstaklingi og beint eftir að þær sjá erótíska 

mynd af karlmanni, p = 0,366. Samt sem áður sést á mynd 5 að meðalsvartíminn beint eftir 

birtingu erótískrar myndar af karlmanni er lengri en eftir mynd af fullklæddum einstaklingi. 

Marktækur munur er á meðalsvartíma beint eftir að þær sjá mynd af fullklæddri manneskju og 

beint eftir að þær sjá erótíska mynd af konu, p = 0,043. Einnig er marktækur munur á 

svartímanum beint eftir að þær sjá mynd af fullklæddu fólki og eftir að þær sjá ógeðfellda mynd, 

p =0,013. Meðalsvartíminn beint á eftir að þær sjá ógeðfellda mynd er samt sem áður hæstur, 

877 ms.  Á hinn bóginn er ekki marktækur munur á svartímanum eftir því hvort um nektarmynd 

eða ógeðfellda mynd er að ræða, p = 1,00. Það er að einhverju leyti í samræmi við fyrri 

rannsóknir, sem hafa flestar sýnt fram á að konur sýna sterkari viðbrögð við ógeðfelldum 

myndum heldur en erótískum myndum (Bradley, Codispoti, Sabatinelli, o.fl, 2001; Hamann, 

o.fl., 2004; Jiang o.fl., 2006; Most, o.fl., 2007).  

Mynd 6. Meðalsvartími gagnkynhneigðra karlmanna í ms á tíglaverkefnum sem birtust í 

byrjun hverrar lotu áður en að truflandi áreiti voru birt, ásamt meðalsvartíma á tíglaverkefnum 

sem birtust beint á eftir mynd af fullklæddu fólki, erótískri mynd af konu, erótískri mynd af 

karlmanni eða ógeðfelldri mynd. 

 

Eins og sést á mynd 6 þá valda erótískar og ógeðfelldar myndir meiri truflun á athygli 

gagnkynhneigðra karla heldur en myndir af fullklæddu fólki þar sem meðalsvartíminn lengist 

eftir birtingu slíkra mynda. Ógeðfelldar myndir valda mestri truflun enda er svartíminn á 

verkefnum beint á eftir birtingu þeirra lengstur. Ógeðfelldar myndir hafa þar af leiðandi meiri 

áhrif á athygli gagnkynhneigðra karlmanna en erótískar myndir. Þetta er ekki í samræmi við 

fyrri rannsóknir (Bradley, Codispoti, Sabatinelli, o.fl, 2001; Most, o.fl., 2007). 

Bonferroni próf á svartíma leiddi í ljós að marktækur munur er á meðalsvartíma 

gagnkynhneigðra karla beint eftir að þeir sjá mynd af fullklæddri manneskju og beint eftir að 

þeir sjá erótíska mynd af konu, p = 0,002. Jafnframt er marktækur munur á meðalsvartíma beint 

eftir mynd af fullklæddum einstaklingi og erótískri mynd af karlmanni, p = 0,003. Einnig er 

marktækur munur á meðalsvartíma beint eftir mynd af fullklæddu fólki og ógeðfelldri mynd, p 

< 0,001. Aftur á móti er ekki marktækur munur á meðalsvartíma tíglaverkefna sem birtast beint 

eftir að þeir sjá erótíska mynd af konu og erótíska mynd af karlmanni, p = 1,00. Þetta er ekki í 

samræmi við fyrri rannsóknir (Bradley, Codispoti, Sabatinelli, o.fl, 2001; Most, o.fl., 2007). 

Hvorki er marktækur munur á meðalsvartíma beint á eftir að þeir sjá ógeðfellda mynd og þegar 

þeir sjá erótíska mynd af konu né á meðalsvartíma beint eftir að þeir sjá ógeðfellda mynd og 

þegar þeir sjá erótíska mynd af karlmanni, en p > 0,7 fyrir bæði. 

Mynd 7. Meðalsvartími tvíkynhneigðra kvenna í ms á tíglaverkefnum sem birtust í byrjun 

hverrar lotu áður en að truflandi áreiti voru birt, ásamt meðalsvartíma á tíglaverkefnum sem 

birtust beint á eftir mynd af fullklæddu fólki, erótískri mynd af konu, erótískri mynd af 

karlmanni eða ógeðfelldri mynd. 

 

Erótísk mynd af konu hefur meiri truflandi áhrif á einbeitingu tvíkynhneigðra kvenna en mynd 

af fullklæddri manneskju eins og sést á mynd 7. Erótískar myndir af konum valda lengsta 

svartímanum hjá tvíkynhneigðum konum og trufla athygli þeirra mest. Á mynd 7 sést að 

svartíminn er lengri eftir að þær sjá ógeðfellda mynd og erótíska mynd af karlmanni heldur en 

eftir að þær sjá mynd af fullklæddri manneskju.  

Bonferroni próf á svartíma leiddi í ljós að marktækur munur er á svartíma tvíkynhneigðra 

kvenna beint eftir að þær sjá mynd af fullklæddu fólki og beint eftir að þær sjá erótíska mynd 

af konu, p = 0,013. Hvorki er marktækur munur á meðalsvartíma beint eftir að þær sjá mynd af 

fullklæddri manneskju og beint eftir að þær sjá erótíska mynd af karlmanni, p = 0,158, né beint 

eftir að þær sjá mynd af fullklæddum einstaklingi og beint eftir að þær sjá ógeðfellda mynd, p 

=0,102.  Ekki er marktækur munur á meðalsvartímanum á tíglaverkefnum sem birtast beint eftir 

að þær sjá erótíska mynd af konu og erótíska mynd af karlmanni, p = 1,00.   

Mynd 8. Meðalsvartími tvíkynhneigðra karla í ms á tíglaverkefnum sem birtust í byrjun 

hverrar lotu áður en að truflandi áreiti voru birt, ásamt meðalsvartíma á tíglaverkefnum sem 

birtust beint á eftir mynd af fullklæddu fólki, erótískri mynd af konu, erótískri mynd af 

karlmanni eða ógeðfelldri mynd. 

 

Á mynd 8 sést að svartími tvíkynhneigðra karla eftir að þeir sjá ógeðfellda mynd og erótíska 

mynd af karlmanni er hærri en eftir að þeir sjá mynd af fullklæddu fólki.  Meðalsvartími 

tíglaverkefna sem komu beint á eftir erótískri mynd af konum er lengstur á meðan 

meðalsvartími beint á eftir ógeðfelldum áreitum er styttri en meðalsvartími beint á eftir 

erótískum myndum rétt eins og hjá tvíkynhneigðum konum miðað við mynd 8.  

Bonferroni próf á svartíma leiddi í ljós að marktækur munur er á svartíma tvíkynhneigðra 

karla beint eftir að þeir sjá mynd af fullklæddu fólki og beint eftir að þeir sjá erótíska mynd af 

konu, p = 0,038. Hvorki er marktækur munur á meðalsvartíma beint eftir að þeir sjá mynd af 

fullklæddum einstaklingi og beint á eftir erótíska mynd af karlmanni, p = 0,174, né á 

meðalsvartíma beint eftir að þeir sjá ógeðfellda mynd og beint á eftir mynd af fullklæddri 

manneskju, p = 0,436.  

Mynd 9. Meðalsvartími samkynhneigðra kvenna í ms á tíglaverkefnum sem birtust í byrjun 

hverrar lotu, áður en að truflandi áreiti voru birt, ásamt meðalsvartíma á tíglaverkefnum sem 

birtust beint á eftir mynd af fullklæddu fólki, erótískri mynd af konu, erótískri mynd af 

karlmanni eða ógeðfelldri mynd. 

 

Meðalsvartíminn hjá samkynhneigðum konum eftir birtingu erótískrar myndar af karlmanni er 

lengri en á eftir erótískri mynd af konu, samanber mynd 9. Erótísk mynd af því kyni sem 

samkynhneigðar konur laðast að hefur þar af leiðandi minni áhrif á athygli þeirra heldur en 

erótísk mynd af karlmanni. Ógeðfelldu myndirnar valda mestri truflun á athygli hjá 

samkynhneigðum konum miðað við mynd 9.  

Bonferroni próf á meðalsvartíma samkynhneigðra kvenna leiddi í ljós marktækan mun á 

meðalsvartíma tíglaverkefna sem birtast beint á eftir mynd af fullklæddum einstaklingi og 

erótískri mynd af karlmanni, p = 0,023. Einnig er marktækur munur á meðalsvartíma 

tíglaverkefna sem birtast beint á eftir fullklæddri manneskju og ógeðfelldri mynd, p = 0,001. 

Ekki er marktækur munur á meðalsvartíma tíglaverkefna beint á eftir erótískri mynd af konu og 

beint á eftir mynd af fullklæddum einstaklingi, p = 0,135. Hvorki er marktækur munur á 

meðalsvartíma leitarverkefna eftir því hvort myndin sem birtist á undan er af erótískum toga 

eða ógeðfelld, p = 1,00, né marktækur munur á meðalsvartíma beint á eftir erótískri mynd af 

konu og erótískri mynd af karli fyrir samkynhneigðar konur, p = 1,00.  

Mynd 10. Meðalsvartími samkynhneigðra karla í ms á tíglaverkefnum sem birtust í byrjun 

hverrar lotu, áður en að truflandi áreiti voru birt, ásamt meðalsvartíma á tíglaverkefnum sem 

birtust beint á eftir mynd af fullklæddu fólki, erótískri mynd af konu, erótískri mynd af 

karlmanni eða ógeðfelldri mynd. 

 

Mynd 10 sýnir að nektarmyndir af karlmönnum trufla athygli samkynhneigðra karla meira 

heldur en myndir af fullklæddu fólki.  Meðalsvartími beint á eftir erótískri mynd af konu er 

styttri en eftir mynd af fullklæddri manneskju og virðist sem erótískar myndir af konum hafi 

jafntruflandi áhrif á einbeitingu samkynhneigðra karla og hlutlausar myndir. Meðalsvartíminn 

eftir ógeðfelldar myndir og erótískar myndir af karlmönnum er lengri hjá samkynhneigðum 

körlum en eftir erótískar myndir af konum eða fullklæddum einstaklingum eins og sést á mynd 

10. Ekki er marktækur munur á meðalsvartíma verkefna sem komu beint á eftir erótískri mynd 

af karlmanni og meðalsvartíma verkefna sem komu beint á eftir myndum af fullklæddu fólki, p 

= 1,00. Munurinn á meðalsvartíma tíglaverkefna sem komu beint á eftir ógeðfelldum myndum 

og meðalsvartíma tíglaverkefna sem komu beint á eftir myndum af fullklæddum einstaklingi er 

heldur ekki marktækur, p = 1,00. Aðeins tóku 3 samkynhneigðir karlmenn þátt í tilrauninni og 

því er varasamt að alhæfa þessar niðurstöður á samkynhneigða karlmenn í þýði. Niðurstöðurnar 

gætu verið fengnar af tilviljun. 

Mynd 11. Sýnir meðalsvartíma á tíglaverkefnum sem birtust fyrst í hverri lotu ásamt 

meðalsvartíma tíglaverkefna sem birtust beint á eftir mynd af fullklæddri manneskju, erótískri 

mynd af konu, erótískri mynd af karlmanni og ógeðfelldri mynd hjá gagnkynhneigðum 

körlum eða gagnkynhneigðum konum. 

Eins og sést á mynd 11 er lítill munur á meðalsvartíma milli gagnkynhneigðra karla og kvenna 

óháð gerð truflandi áreita. Munurinn á meðalsvartíma milli karlmanna og kvenna á 

tíglaverkefnum sem birtust í upphafi hverrar lotu og voru ekki undir áhrifum neinna truflara er 

ekki marktækur, F(1, 877) = 0,474, p = 0,491. Mynd af fullklæddum einstaklingi hefur örlítið 

meiri áhrif á svartíma gagnkynhneigðra kvenna heldur en karla, samanber mynd 11, en 

munurinn er þó ekki marktækur, F(1,1244), p = 0,131. Ekki er heldur marktækur munur á 

meðalsvartíma gagnkynhneigðra karla og kvenna eftir birtingu erótískrar myndar af konu, 

F(1,1225) = 1,587, p = 0,208. Mynd 11 sýnir að gagnkynhneigðar konur eru aðeins lengur að 

svara heldur en gagnkynhneigðir karlar eftir að hafa séð erótíska mynd af konu. Erótískar 

myndir af konum trufla einbeitingu gagnkynhneigðra kvenna meira en gagnkynhneigðra karla. 

Mynd 11 sýnir líka lítinn mun á áhrifum erótískra mynda af körlum á athygli gagnkynhneigðra 

karla og kvenna. Það kom einnig á óvart að það var ekki marktækur munur á meðalsvartíma 

milli gagnkynhneigðra karla og kvenna eftir að þau sáu ógeðfellda mynd, F(1,1212) = 0,028, p 

= 0,868. 

Umræða 

 

Hóparnir sem voru rannsakaðir reyndust ekki vera með svipaðan meðalsvartíma þegar engin 

truflun er til staðar. Það er greinilegur munur á milli samkynhneigðra kvenna, samkynhneigðra 

karla og annarra hópa. Þessi munur getur mögulega verið tilviljun eða vegna smæðar úrtakanna. 

Niðurstöður annarra rannsókna á svipuðu efni, til dæmis tilraun Sigurðar Þórs Hlynssonar 

(2014), sýna að samkynhneigðir karlar eru hægari en gagnkynhneigðir. Þar sem munurinn er 

ekki mikill og önnur rannsókn fær öfuga niðurstöðu má álykta að munurinn sé kominn til fyrir 

tilviljun. Munurinn hjá samkynhneigðum konum er meiri og þær eru mun hægari en aðrir 

þátttakendur í þessari rannsókn sem var einnig raunin í rannsókn Sigurðar. Þetta bendir til þess 

að raunverulegur munur sé á svartíma milli samkynhneigðra kvenna og annarra hópa. Ef þetta 

reyndist vera rétt gæti það haft gríðarleg áhrif á rannsóknir á athygli þar sem skipta þyrfti hópum 

upp eftir kyni og kynhneigð þar sem einn hópurinn sker sig úr. Ef ekki væri skipt eftir kyni og 

kynhneigð gæti komið skekkja í gögnin sem á ekki við. Aftur á móti valda allar myndir truflandi 

áhrifum á athygli fyrir alla hópana óháð gerð. Innihald myndanna skipti máli varðandi hversu 

mikil truflunin varð. 

Ógeðfelldar og erótískar myndir hafa meiri áhrif en myndir af fullklæddu fólki fyrir alla 

hópa nema samkynhneigða karlmenn. Erótískar myndir af konum valda minni truflun á athygli 

samkynhneigðra karla heldur en myndir af fullklæddri manneskju. Þar sem samkynhneigðir 

karlmenn er minnsti hópurinn í þessari rannsókn gæti það verið tilviljun.  

Samkynhneigðar konur voru lengur að svara eftir birtingu erótískrar myndar af karlmanni 

heldur en konu sem er ekki í samræmi við tilgátu. Mögulega finnst samkynhneigðum konum 

erótískar myndir af karlmönnum ógeðfelldari en konum almennt sem getur útskýrt hvers vegna 

slíkar myndir hafa meiri áhrif á athygli þeirra en fyrri rannsóknir hafa sýnt að ógeðfelldar 

myndir hafi almennt meiri áhrif á konur heldur en karla (Bradley, Codispoti, Sabatinelli, o.fl, 

2001; Most, o.fl., 2007). 

Ef litið er á gögnin í heild sinni sést að konur svara almennt hægar en karlmenn þegar 

kemur að ógeðfelldum myndum sem bendir til þess að ógeðfelldar myndir hafi meiri áhrif á 

þær. Aftur á móti eru samkynhneigðar og tvíkynhneigðar konur almennt lengur að svara og 

skekkja þær niðurstöðurnar. Ef eingöngu er litið á gagnkynhneigðar konur og karla er nánast 

enginn munur á svartíma þeirra eftir ógeðfelldar myndir. Fyrri rannsóknir hafa almennt sýnt að 

konur sýni sterkari lífeðlisleg viðbrögð við að sjá ógeðfelldar myndir og að áreiti sem vekja 

sterk lífeðlisleg viðbrögð trufli almennt athyglina mest (Anderson, 2003; Bradley, Codispoti, 

Sabatinelli, o.fl, 2001; Most, o.fl., 2007; Shcimmack, 2005; Vogt, o.fl., 2008). 

Gagnkynhneigðar konur ættu þar af leiðandi að hafa lengri svartíma eftir birtingu slíkra mynda 

heldur en karlar. Þessar rannsóknir á lífeðlislegum viðbrögðum karla og kvenna eru heldur 

gamlar og mögulega hafa þessi áreiti jafnmikil áhrif á kynin í dag. Við sjáum sífellt ógeðfelldari 

áreiti í fréttum, á netinu og í sjónvarpi, sem mögulega er að gera okkur ónæmari fyrir slíkum 

áreitum. Þessi áreiti trufla þó enn athygli okkar meira heldur en hlutlausar myndir og kalla því 

líklegast fram sterkari lífeðlisleg viðbrögð en mögulega eru þessi viðbrögð minni en áður. 

Erótískar myndir af konum og körlum höfðu meiri áhrif á athygli gagnkynhneigðra karla 

heldur en samkynhneigðra. Öll áreiti höfðu aftur á móti meiri áhrif á gagnkynhneigða karla 

heldur en samkynhneigða. Þar af leiðandi er ekki hægt að draga neinar ályktanir um áhrif ólíkra 

truflandi áreita á athygli þeirra. Erótískar myndir af konum og körlum virðast trufla athygli 

gagnkynhneigðra karla meira en samkynhneigðra en svartími samkynhneigðra karla er mun 

styttri en allra hinna hópanna almennt og því varasamt að draga ályktanir um áhrif ólíkra 

truflandi áreita á athygli þeirra miðað við hina hópana. 

Ógeðfelldar myndir höfðu ekki meiri áhrif en erótískar myndir á athygli gagnkynhneigðra 

kvenna, þvert á þá tilgátu sem lagt var upp með en enginn marktækur munur fannst á milli gerða 

erótískra mynda hjá þeim. Fyrri rannsóknir hafa notað óendurbætta útgáfu af IAPS sem 

inniheldur fáar erótískar myndir af karlmönnum, en mun fleiri og fjölbreyttari erótískar myndir 

af konum. Innihald safnsins sjálfs kann því mögulega að hafa valdið því í fyrri rannsóknum að 

konur hafi sýnt sterkari viðbrögð við ógeðfelldum myndum en erótískum þar sem erótískar 

myndir af körlum hafi einfaldlega verið of fáar og einsleitar. Erótískar myndir af konum og 

körlum höfðu líka svipuð áhrif á athygli gagnkynhneigðra kvenna sem er í samræmi við fyrri 

rannsóknir sem hafa sýnt að konur örvast jafnmikið kynferðislega við að horfa á nektarmyndir 

af konum og körlum þrátt fyrir að segjast laðast meira að karlmönnum (Bailey, 2009; Chivrers, 

o.fl., 2007; Lykins, o.fl., 2006). Erótískar myndir af konum og körlum höfðu einnig svipuð áhrif 

á athygli gagnkynhneigðra karlmanna. Fyrri rannsóknir hafa almennt sýnt að þeir örvist meira 

við að horfa á það kyn sem þeir laðast að (Bailey, 2009; Chivrers, o.fl., 2007; Lykins, o.fl., 

2006). Ógeðfelldar myndir og báðar tegundir erótískra mynda höfðu svipuð áhrif á 

gagnkynhneigða menn, þó benda gögnin til þess að ógeðfelldar myndir hafi meiri áhrif á athygli 

þeirra ólíkt tilgátu verkefnisins. Allar ógeðfelldu myndirnar voru aftur á móti sýndar tvisvar 

sem gæti hafa valdið því að þátttakendur vöndust þessum myndum frekar en þeim erótísku og 

þess vegna höfðu þær ekki eins mikil áhrif á athygli þátttakenda í þessari tilraun og fyrri 

rannsóknum. 

Gert var ráð fyrir að erótískar myndir af konum og karlmönnum myndu hafa svipuð áhrif 

á athygli tvíkynhneigðra einstaklinga en annað kom í ljós. Erótískar myndir af konum valda 

mestri truflun á athygli tvíkynhneigðra karla og kvenna þrátt fyrir að jafnmargir tvíkynhneigðir 

þátttakendur skoruðu fjóra á Kinsey skalanum og skoruðu tvo fyrir bæði kynin. Þessar 

niðurstöður stafa þar af leiðandi ekki af því að við fengum fleiri tvíkynhneigða, sem laðast 

aðeins meira að konum. Ógeðfelldar myndir valda aftur á móti minni truflun á athygli 

tvíkynhneigðra heldur en erótískar myndir. Tvíkynhneigðir er eini hópurinn þar sem 

ógeðfelldar myndir trufla athyglina minna en erótískar myndir, en þar sem munurinn er ekki 

marktækur er ekki hægt að alhæfa það. 

Niðurstöðurnar sem komu mest á óvart eru að munurinn milli hópanna er ekki tengdur 

sjálfum truflurunum heldur hópunum. Flestir hóparnir eru með svipað svarmynstur þegar kemur 

að truflurum en sumir hópar svara hraðar eða hægar almennt. Samkynhneigðar konur eru af 

einhverjum ástæðum hægari til að svara við allar truflanir. Í raun virðist bara það að þurfa að 

vinna verkefni gera það að verkum að þær verða hægari. Það gæti því verið mikilvægt að skoða 

betur hvort þessi grunnmunur milli hópa sé raunverulegur með því að rannsaka stærra úrtak í 

framtíðinni. Ef staðfest yrði að þessi munur sé raunverulegur væri fróðlegt að vita af hverju 

hann er til staðar. 

Viðhengi 1 
 

BS.c verkefni 

Áhrif neikvætt og jákvætt örvandi áreita á athygli með tilliti til kyn og 

kynhneigðar 

Árni Kristjánsson, Ingi Már Þorvaldsson, Jóhanna Margrét Sigurðardóttir 

 

Til þátttakenda 

 

Í þessari tilraun munt þú verða spurður um árið sem þú fæddist, kyn þitt og einnig svara 

kinsey kvarðanum sem á að meta kynhneigð. Ekki er beðið um neinar aðrar persónulegar 

upplýsingar.  

Dregið verður úr við lok rannsóknar þar sem einn heppinn þátttakandi getur unnið 10.000 

krónur. Haft verður samband við viðkomandi í gegnum tölvupóst. Öllum netföngum verður 

svo eytt við lok rannsóknarinnar.  

Til að þátttakandi geti tekið þátt þá verður viðkomandi að hafa náð 18 ára aldri og ekki með 

litblindu. Ef viðkomandi hefur ekki 20/20 sjón er hann vinsamlegast beðin að koma í 

tilraunina með gleraugu, linsur eða annað stoðtæki sem veitir honum fulla sjón. Þátttakanda 

ber ekki skylda til að taka þátt eða klára tilraunina og  má hætta þátttöku hvenær sem er.  

Hafa má samband við rannsakendur eftir þátttöku ef það vakna einhverja spurningar 

varðandi tilraunina eða ef viðkomandi vill ekki lengur að við notum gögnin úr hans þátttöku. 

Vinsamlegast lestu allan leiðbeininga bæklingin áður en tilraunin hefst.  

Lýsing á tilrauninni sjálfri.  

Til að hefja æfinga umferð þarftu að ýta á bilstöng. 

 

 

 

 

Þú munt sjá + merki á miðjum skjánum og er afar mikilvægt að þú 

einblínir á hann. Hann mun birtast á undan öllum leitarverkefnum. Hann 

mun vera örlítið lengur á skjánum á undan fyrsta leitarverkefni hverrar 

umferðar en eftir það er hann eingöngu sýndur í 0,5 sekúndur. 

Næst á eftir mun birtast mynd af 3 tíglum hring í kringum plúsmerkið. Það vantar ýmist 

neðra eða efra hornið á þeim öllum. 2 af tíglunum eru eins á litinn en einn hefur annan lit. Þú 

átt að finna þann sem er öðruvísi á litinn og segja til hvort það vantar efra eða neðra hornið á 

honum. Myndin sjálf mun eingöngu verða birt í 116ms og því afar mikilvægt að þú haldir 

fullri einbeitingu. Eftir það kemur spurningamerki og þá hefur þú tækifæri til að svara en það 

er afar mikilvægt að þú reynir að svara eins hratt og rétt og þú getur en þú hefur eingöngu 2 

sekúndur til að svara eftir að myndin af tíglunum hverfur af skjánum. Ekki óttast ef þú nærð 

ekki alltaf að svara en það er mikilvægt fyrir rannsóknina að þú reynir að gera þitt besta. Ef 

það vantar neðra hornið á tíglinum sem er öðruvísi eins og hér fyrir neðan skalt þú ýta á 

örina á lyklaborðinu sem vísar niður.  

 

 

Ef það vantar efra hornið á tígulinn sem er öðruvísi eins og hér fyrir neðan skalt þú ýta á 

örina á lyklaborðinu sem vísar upp.  

Þú þarf ekki að segja til um hvar tígullinn er staðsettur eingöngu hvort 

það vantar efra eða neðra hornið á hann. Þú munt því eingöngu nota 

örvarnar sem vísa upp og niður. Áður en næsta tíglamynd kemur munt 

þú sjá plúsmerki á miðjum skjánum. Það er afar mikilvægt að þú einblínir 

á hann því annars verður erfiðara að finna tígulinn sem er öðruvísi í 

næstu mynd. Fyrst muntu fara í gegnum æfingalotu en svo hefst 

tilraunin fyrir alvöru. Tilraunin sjálf er skipt upp í 8 umferða lotur. Hver lota tekur um það bil 

5 mínútur og milli hverjar umferðar er pása. Það er afar mikilvægt að þú haldir fullri 

einbeitingu á meðan hverri lotu stendur. Næsta umferð hefst ekki fyrr en þú ýtir á bilstöng. 

Þú mátt taka eins langa pásu og þú villt.   

Inn á milli munu birtast myndir sem eru ekki af tíglum. Það er afar mikilvægt að þú hunsir 

allar slíkar myndir. 

Við erum innilega þakklát fyrir þátttöku þína. Þegar þú telur þig vera tilbúin til að hefja 

rannsóknina skaltu láta rannsakanda vita. Ef þér finnst eitthvað óskýrt ekki hika við að spyrja 

rannsakanda. 

Viðhengi 2 

 

Þátttakenda númer (participant):  

 

Hér að neðan eru nokkrar spurningar, sem þú ert beðin/n að svara eins heiðarlega og þú getur. 

Þegar þú hefur svarað spurningunum ert þú beðin/n um að setja blaðið í umslag. 

Spurningalistinn er aðeins merktur með þátttökunúmeri. Svör við spurningum eru trúnaðarmál 

og verða ekki rakin til þátttakenda.  

 

1. Hvert er kyn þitt?  

□ Karl 

□ Kona 

Annað: __________________________________ 

 

 

2. Hér að neðan ert þú beðin/n um að merkja við kynheigð þína.  

 

□  0 – Eingöngu gagnkynhneigður með engum samkynhneigðum tilhneigingum  

□  1 – Aðallega gagnkynhneigð/ur, einstaka tilhneigingar til samkynhneigðar 

□  2 – Aðallega gagnkynhneigð/ur, en meira en einstaka tilhneigingar til samkynhneigðar 

□  3 – Jöfn tilhneiging til gagnkynhneigðar og samkynhneigðar  

□  4 – Aðallega samkynhneigð/ur, en meira en einstaka tilhneigingar til gagnkynhneigðar 

□  5 – Aðallega samkynhneigð/ur, einstaka tilhneigingar til gagnkynhneigðar 

□  6 – Eingöngu samkynhneigð/ur 

□  X– Laðast hvorki að konum né körlum 

 

 

 


